
6 punkt, sum venda biddaragongd til tjóðskaparmál

Vel støðufesti, vel sjálvsvirðing, vel Tjóðveldi

1 2 3Fullveldisrødd  
– hvørki sambands- ella ES-rødd!
Føroyingar røkja best føroysk áhugamál. 

Farna fólkatingsvalskeið hava vit sæð 

álvarsligu avleiðingarnar av, at Føroyar 

og Danmark fara hvør sín veg á altjóða 

pallinum. Danmark hevur flutt nógvan 

avgerðarrætt til ES, sum nú beinleiðis 

mótarbeiðir føroyskum áhugamálum 

politiskt og búskaparliga. Álvarsligasta stigið 

var, tá ES og Danmark stongdu sínar havnir 

fyri føroyskum skipum í eitt ár og haraftrat 

ákærdu føroyingar fyri ránsveiðu í altjóða 

fjølmiðlum. Hetta hevði Tjóðveldi ikki 

stillisliga latið um seg ganga á Fólkatingi. 

Tjóðveldi fer at gera greitt á øllum pallum 

– eisini á fólkatingi – at stundin er komin til 

at Føroyar gerast ein fullveldistjóð. Hetta 

er fortreytin fyri, at Føroyar kunnu røkja 

síni politisku, búskaparliga og vinnuligu 

áhugamál í framtíðini.

Sjálvsvirðing! 

Vit fara at vísa á okkara egnu 

møguleikar og virðir sum tjóð – og steðga 

biddaragongdini.  Seinastu árini hevur 

samgongan verið í Danmark og biðið um 

at hækka blokkstuðulin við 200 mió. 

kr. Vit hava samstundis sæð føroysku 

fólkatingssessirnar verða brúktar alsamt 

meira til biddaragongd, sum bindir okkum 

og setir føroyingar í ringt ljós. Tjóðveldi 

vil flyta allar avgerðir til Føroya og avtaka 

føroysku fólkatingssessirnar Men meðan 

vit eru umboðað á fólkatingi, vil Tjóðveldi, 

at vit taka okkum sjálvi í álvara. Vit vilja 

nýta sessirnar til áhaldandi at vísa á viljan 

hjá føroyingum, at gerast sjálvbjargnir og 

at verja rættin hjá føroyska fólkinum til 

sjálvt at taka allar avgerðir. 

Á varðhaldi fyri tjóðina! 

Vit verja avgerðarrættin hjá føroyska 

fólkinum. Vit vilja tryggja, at ongin lóggáva, 

ES-regla ella uttanríkispolitisk avgerð verður 

sett í gildi í Føroyum uttan at føroyingar 

hava samtykt tað. Komandi árini fer 

Danmark at flyta uppaftur meira vald og 

avgerðir til ES, sum hava týdning fyri okkum. 

Stórar avgerðir um uttanríkispolitikk, 

handilspolitikk, borgararættindi, 

rættartrygd, fiskivinnupolitikk og annað fara 

at verða tiknar. Bert ein sterk tjóðveldisrødd 

kann tryggja, at Føroya fólk ikki verða 

drigin inn í ES gjøgnum bakdyrnar. Tín 

tjóðveldisrødd á fólkatingi fer at nýta øll 

amboð til at varpa ljós á tey viðurskifti og 

tær avgerðir, sum onnur hava tikið og vilja 

taka okkara vegna. 

4 5 6Føroyskir borgarar og vinnulív! 

Vit vilja styrkja støðuna hjá føroyskum 

borgarum og vinnulívi.  Føroyskt vinnulív 

og føroyskir borgarar skulu hava somu 

rættindi sum fólk og vinna í hinum 

norðurlendsku tjóðunum. Borgarar og 

vinna skulu ikki detta niður ímillum 

danska og føroyska lóggávu ella bindast 

í ES lóggávu, sum Danmark fer uppí. Vit 

vilja tryggja  javnstøðu millum føroyingar 

og aðrar norðurlendskar borgarar í 

viðurskiftunum við Danmark

Ein føroyskur flokkur á fólkatingi! 

Vit eru óbundin á fólkatingi. Vit drukna 

ikki í donskum partapolitikki, og fara ikki 

í nakran danskan flokk. Vit blanda okkum 

í føroyskan politikk á fólkatingi. Eru vit 

tungan á vágskálini, fara vit at stuðla 

tí stjórn, sum viðurkennur rættin hjá 

føroyska fólkinum at gera egna grundlóg 

uttan uppíblanding. 

Greiðar linjur! 

Vit fara inn í hetta av heilum huga fyri at 

vinna føroysku tjóðskaparrørsluni sess og 

umboðan. Tí fer tjóðveldisumboðið ikki at 

vera í tveimum tingsessum ísenn.


